
Жанна Салдаценкава

АСАБЛІВАСЦІ ТЫПУ ТВОРЧАСЦІ 
ВІНЦЭСЯ КАРАГЫНСКАГА

Другая палова XVIII і XIX стст. — літаратурны перы- 
яд у еўрапейскіх краінах, адзначаны разнастайнымі на- 
кірункамі: сентыменталізмам, рамантызмам, рэалізмам 
Беларуская літаратура ў паскоранасці свайго развіцця 
з відавочнасцю разбурае храналагічную паслядоўнас- 
ць распрацоўкі новых тыпаў творчасці і іх сінтэзу. Калі 
творчасць А. Міцкевіча, Я. Чачота (філамацкага перыяду) 
і іншых паэтаў пачатку XIX стагоддзя адносяць да раман- 
тызму, то для паэзіі пазнейшых аўтараў — Ул. Сыракомлі, 
В. Дуніна-Марцінкевіча, Я. Баршчэўскага, В. Каратын- 
скага — характэрны эстэтычны ідэал сентыменталістаў. 
Гэта свядомае вяртанне да выяўлення шляхоў эвалю- 
цыйнага ўдасканалення чалавека і свету, што немагчы- 
ма без шанавання хрысціянскіх запаведзяў любові да 
Бога і бліжняга свайго, з’яўлялася адмаўленнем палкай 
натуры рамантыкаў. Ян Баршчэўскі ў апавяданні «Сын 
Буры» праз носьбіта сваіх думак і пачуццяў — шляхціца 
Завальню — сцвярджае сентыменталісцкі погляд на жыц- 
цё. Ужо само імя Сына Буры пераклікаецца з прадстаўні- 
камі руху Буры і націску, які ўзнік у Германіі ў другой па- 
лове XVIII стагоддзя. Яны таксама бачылі агідны ўплыў 
цывілізацыі, які крытыкаваў пачынальнік французскага 
сентыменталізму Жан-Жак Русо, але сулрацьпаставілі ёй 
асобу палкую, гераічную, не скаваную ўмоўнасцю, заба- 
бонамі. Вось так ён сябе харакгарызуе: «Я — Сын баць-

коў, гнаных Бураю і Неспакоем»1. 3 маналогу Сына Буры 
раскрываецца ўвесь пакутніцкі шлях паэтаў-рамантыкаў, 
што сталі выгнаннікамі і па волі, і па няволі, абумоўле- 
нымі гістарычнымі, нацыяльна-палітычнымі абставінамі. 
Іх пакідае Плачка — мастацкае ўвасабленне Багародзіцы, 
якая дапамагае толькі ў родных мясцінах і людзям, якія 
не забываюцца на «тутэйшыя» прынцыпы жыцця.

Самотна жылося герою апавядання, самотным адчу- 
вае сябе і шляхціц Завальня. Але гэта самота лагодзіць 
чалавечае сэрца, яе Сын Буры любіў, бо, на наш погляд, 
яна выклікана думкай аб недасяжнасці ідэалу. Сына Бу- 
ры шкадуе Завальня, вобраз якога характарызуецца ў пер- 
шую чаргу такімі рысамі, як гірымхлівасць і шанаванне 
хрысціянскіх умоўнасцей. Фігура галоўнага героя фантас- 
тычных апавяданняў аб Беларусі з’яўляецца ўзорам героя 
сентыменталісцкага твора. Падставу гэта сцвярджаць дае 
нам даследчыца сентыменталізму I. Бурдзялёва: «У сен- 
тыменталізме мы знаходзім пошукі Бога, імкненне да ар- 
ганічнай сувязі з Тварцом. Тут прысутнічае хрысціянскі 
матыў сціпласці, простасці, шчырасці. Сентыменталізм 
з’явіўся асаблівым вяртаннем да першавытокаў хрыс- 
ціянства, набліжэннем да прыватнага чалавека»2.

Свой эстэтычны ідэал беларускія сентыменталісты 
выяўлялі не толькі ў форме мастацкага твора (празаіч- 
нага, лірычнага), але і ў крытычных артыкулах. Цікавай, 
на наш погляд, у гэтым плане з’яўляецца ацэнка В. Ка- 
ратынскім творчасці Мікалая Гогаля: даследуючы радас- 
лоўнае дрэва яго сям’і, Каратынскі знаходзіць «пінскія 
і тураўскія» карані. Даючы высокую ацзнку Гогалю-гу- 
марысту, які цудоўна «малюе акаляючую паўсядзённую 
рэчаіснасць», В. Каратынскі папракае яго ў адыходзе ад 
біблейскіх вечных ісцін, дзе сам бачыць ідэал: «Ідэал, 
над якім уздыхаў, які чуў у прадоннях душы, не мог яму 
яскрава ўявіцца, бо для гэтага трэба было б узняцца над 
царствам часу і прасторы, а крылы адмаўлялі яму ў палё- 
це. Адсюль бесперапынны неспакой, адсюль пайшло кі- 
данне з месца на месца, працяглыя падарожжы за мяжу, 
а нарэшце патананне ў містыцызме, згубнай гавані за- 
клапочаных бурай розумаў»3.

Ідэал па традыцыі мы шукаем у сваёй душы. Душа 
вечная і бессмяротная, а ідэал узвышае яе, у пэўныя 
жыццёвыя моманты злучае яе з Богам. Героем сенты- 
менталістаў становіцца пачуццёвы чалавек, які выдатны 
сваімі душэўнымі якасцямі, сваім багатым унутраным 
светам. Гэта духоўна глыбокая асоба, якая шукае гар- 
монію і знаходзіць яе ў прыродзе. Трэба сказаць, што 
сентыменталісты не парывалі з асноўнымі прынцыпамі 
эпохі Асветніцтва, якія прапагандавалі культ чалавечага 
розуму, навуковых вопытных ведаў, але ў той жа момант, 
схілялі галаву перад нявьжазнай дасканаласцю свету.

Першы верш «Над калыскай» Вінцэся Каратынскага 
быў надрукаваны ў часопісе «ВіЫіоіека У/агхатка» (1856). 
Як вядома, да гэтага дэбюта змясціў каментар Уладзіслаў 
Сыракомля. Нам здаецца, што выбар гэтага фальклорна- 
песеннага жанру быў невыпадковым. Па-першае, у самога 
Уладзіслава Сыракомлі ёсць аднайменны праграмны верш, 
дзе ён раскрывае трагічны, але высакародны лёс паэта. Па- 
другое, калыханка, праспяваная маці — гэта своеасаблівая 
жыццёвая праграма, код, пгго даецца малому дзіцяці. Для 
немаўляці гэтага верша: заўсёды шукаць Боскай абаро- 
ны, ніколі не сумнявацца ў яго літасці, бо чалавека ён не 
пакідае: «Рукі звіснуць у адчаі, // 3 правых не зыходзь да- 
рог! // Бога кліч, ён літасць мае, // Неба сілы дабаўляе, // 
Там ласкавы Бог»4. Верш цікавы па сваёй кампазіцыі: 
тут прысутнічаюць злементы калыханкі як жанру вусна- 
паэтычнай творчасці, якая мае сваю структуру вобразаў, 
кожны з якіх выконвае ідэйна-эстэтычную ролю: сарока- 
белабока, каток, рыбка, паясок, а таксама характэрныя 
сінтаксічныя фігуры — паўторы-прыпевы. Нашы продкі 
выкарыстоўвалі вобраз сарокі у якасці ахоўнага прадмета, 
які засцерагаў ад іншых дэманічных істот. Пас, або пояс, 
валодае разнастайнымі магічнымі ўласцівасцямі: адна 
з іх — ахоўвае цела ад хваробаў і няшчасцяў, служыў абя- 
рэгам-кругам. Друті элемент — маналог маці, гэта «арыгі- 
нальная» паэтычная частка верша, думкі-пажаданні, што 
ідуць ад самага сэрца. Яна бачыць пакуты, якія перажывае 
сынок, бо са свайго лёсу ведае іх, але ведае і выратаванне: 
у вечнай веры і вечным спадзяванні на Бога.

«Пастрыжыны» — так у назве аднаго з першых сваіх 
вершаў Вінцэсь Каратынскі вызначыў наступны жыццё- 
вы этап свайго лірычнага героя.

Пастрыжыны — гэта абрад, які сімвалізуе вельмі важ- 
ны момант у жыцці чалавека. Ён прысутнічае як у на- 
роднаабрадавай, так і ў царкоўнай традыцыі. У першай, 
якая паўплывала на фарміраванне старашляхецкай сар- 
мацкай традыцыі, азначаў пераход ад адной узроставай 
стадыі (дзіцячай) да наступнай (падлеткавай). Цудоўна 
апісаў гэты абрад Уладзімір Караткевіч у рамане «Каласы 
пад сярпом тваім», калі Алесь Загорскі падстрыгаецца 
ў падлеткі па загаду звычаяў роднай зямлі. Але нам зда- 
ецца, што абрад, які здзяйсняе лірычны герой гэтага тво- 
ра, блізкі да хрысціянскай традыцыі. Рукапалажэнне, або 
пасвячэнне ў духоўны сан бывае двух родаў: для бела- 
га (шлюбнага) — выпускнік семнарыі становіцца іерэем 
і адначасова, уступаючы ў шлюб, атрымоўвае прыход; 
ічорнага (бязшлюбнага) — гэта поўнае адрачэнне ад «зям- 
ных радасцяў», падпарадкаванне чалавека царкве і манас- 
тырскаму ўставу. Пасля пострыгу яму даецца новае імя. 
Але перад тым, як прыняць манаскі чын, асоба рыхтуец- 
ца да яго: гэта пост і малітва [4; 65]. Вінцэсь Каратынскі 
па-мастацку «абыгрывае» гэты абрад. Прымаючы чын 
«паэта», лірычны герой посціцца, бо ўся яго яда «хлеб 
у сурвэце, хлеб цьмяны ратая», а жыццёвы ўстаў зашыф- 
раваны ў наступных словах: «працую за так і да ўпаду». 
Жыццёвы шлях нацыянальна і сацыяльна зарыентаваны: 
«Ліцвін я — ах, людцы, вялікі мне сорам // За свой перад 
вамі дабытак: // Прысмакаў не мае сялянскі мой хорам // 
Ласункам не ўсцешыць спажытак»5.

Такім чынам, вызначаецца ідэйна-вобразны змест, эс- 
тэтычны ідэал творчасці Вінцэся Каратынскага: служэн- 
не паэтычнай музы селяніну, абуджэнне яго нацыяналь- 
най годнасці. Гэтаму спрыяе, на думку аўтара, успамін аб 
слаўнай гісторыі краю: «Я ведаю, край мой дзівіў песня- 
рамі, // Пры іх не хмурнела гасціна, // Бо радасць свят- 
ліла з душы прамянямі // Шчаслівай да слёзаў часінай»6. 
Пастрыжыны пачынаюцца малітвамі да Бога, але гэта не 
марныя просьбы, а «ўбогая песня». Цікавая этымалогія



гэтага слова: песня ў Бога, ад бога, да Бога. Спявае яе 
жняя, араты, а падслухаў яе ліцвін. Аўтар дакладна ак- 
рэслівае сваю нацыянальную прыналежнасць. I тое, што 
яго хата багата на песні сялян, сведчыць пра сацыяльную 
скіраванасць паэзіі Вінцэся Каратынскага. Ён катэгарыч- 
на заяўляе: «А звычай без песні ў святой мне хвіліне.// 
Расчатая глумам ашчада, // Ламаць яго нельга»7.

Праблемай праблем вытокавага перыяду літаратуры, 
на якую выдаткоўваюцца яе асноўныя творчыя намаган- 
ні, з’яўляецца выпрацоўка формаў адлюстравання на- 
цыянальнага жыцця, тое, што на сталых ступенях літа- 
ратурнай традыцыі мы назавём тыпізацыяй, мастацкім 
мадэляваннем рэчаіснасці8. У нашай літаратуры тыповым 
жанрам вытокавага перыяду становіцца песня.

Песня ўвогуле жанр сінкрэтычны, які спалучае ў са- 
бе духоўнае (гэта хараство, якое ўзвышае душу чалавека, 
нявыказна велічнае) і жыццёвыя «парады», якія дадзены 
вышэйшай сілай. Народны геній выбірае менавіта гэту 
форму раскрыцця свайго «Я». Цікавым вобразам-сімва- 
лам у творы з’яўляюяца «тры сонцы», якія павінны за- 
ззяць над роднай вёскай і «Люд абнадзеяць на свеце». 
Па-рознаму можна расшыфраваць дадзены выраз: гэта 
і лозунг французскай рэвалюцыі 1789 г. «Роўнасць, сва- 
бода, братэрства», гэта літасцівы да роднага краю Бог, 
які паўстае ў выглядзе Святой Тройцы: Бога Айца, Сына 
і Святога Духа. Але, як нам здаецца, сам Вінцэсь Кара- 
тынскі дае расшыфроўку гэтаму свайму сімвалу ў вершы 
«Любасць».

Паколькі лірычны герой прыняў пострыг—пастрыжы- 
ны, ахвяраваў асабістымі жыццёвымі інтарэсамі дзеля 
служэння простаму чалавеку, Богу, то гэты твор успры- 
маепда як пропаведзь. Гэты твор — своеасаблівы філа- 
софска-багаслоўскі сімвал веры. Сам паэт як прапавед- 
нік тлумачыць боскія ісціны чалавеку. Першая страфа 
верша глыбінна-філасофская: Бог праяўляецца ва ўсім: 
і ў касмічных маштабах — у бегах планетных, і ў ча- 
лавечым штодзённым жыцці — у «квецені буйнай». I лу- 
чыць усё ў свеце Дух, які завецца Любасцю. Вінцэсь Ка- 
ратынскі даступна растлумачвае, з чаго пачынаецца шлях

да ўсеахопнае любові. «Лучнасць сямейкі — першая по- 
вязь // Зерне, з якога любасць вяісуе», другая прыступ- 
ка: «Любасць да краю, з першае плыніць, // Наш абавя- 
зак, місію множыць» — патрыятычнае служэнне краю, 
яго людзям, а трзцяя прыступка: «любасць да люду ед- 
насць завершыць // Думкі зямное з думкай нябеснай»9. 
Гэта апошняя ўсеахалляльная чалавечая любоў тоесная 
Боскай любові. На зямлю прыйдзе Царства Божае, зме- 
на сацыяльнага і нацыянальнага становішча, калі гэтыя 
тры любові сальюцца ў адну. Наступная цытата з А. С. Яс- 
кевіча падагульняе нашы разважанні аб геніальнасці, ві- 
душчасці В. Каратынскага, які бачыць выхад з цяжкіх 
жыццёвых умоў у лагодзе паміж людзьмі, вьпсананні ўсіх 
маральных установак, у эвалюцыйным руху да ідэала: 
«У выпрацоўцы сваёй этстэтычнай канцэпцыі пачыналь- 
нікі зыходзілі з таго, што перш чым адмаўляць штосьці 
ў жыцці, трэба палюбіць яго бязмежна, да багавейна- 
га пакланення перад гэтым вялікасным боскім дарам. 
У творчым плане гэта прыводзіла не да адмаўлення рэчаіс- 
насці, а да маштабнага яе ўспрымання, узгаднення жыцця 
рэальнага з яго ідэальнай мараллю. Адсюль тып творчасці 
нашай літаратуры, нягледзячы на яе маладосць, надзвычай 
праніклівы сваім зазіраннем у жыццёвыя бездані і адна- 
часова адухоўлены высокай мукай хрысціянскага жыцця- 
сцвярджэння — пакланення перад велічнасцю быцця»10.

Светлая мара заўсёды абуджае чалавека, яго дух, па- 
чуццё. Традыцыйна сімвалы вясны, узыход сонца, пес- 
ні жаваранка абуджаюць у душы спадзяванні на лепшае. 
«Першы дзень вясны» — так пераклаў назву верша з поль- 
скай мовы Генадзь Тумаш, хоць у арыгінале гучыць яна 
як «Першы дзень сакавіка». Як нам здаецца, такі пераклад 
змяняе ідэйны змест твора: надае яму рамантычна-сім- 
валічную афарбоўку. А малюнак у творы даволі рэаліс- 
тычны: сакавік у народнай свядомасці асацыіруецца з го- 
ладам, са смерцю. 3 гэтай прычыны можна ўзгадаць героя 
вершаванага апавядання Францішка Багушэвіча «Кепска 
будзе» Аляндарку, які нарадзіўся «на марцы» і таму, па 
традыцыі, павінен пакутаваць. Але насуперак такому гіс- 
тарычна сфарміраванаму вопыту паэт заеяроджвае нашу

ўвагу на малюнку прыроды: «Ранак весні поўніць пес- 
няй // Жаўруковай думы, // I паволі ўсё з няволі // 3 лас- 
кай сонца рушыць»11. Дадзеныя радкі напоўнены вобра- 
замі-сімваламі: ранак, вясна, сонца, жаўруковая песня. 
Цікавым, на нашу думку, здаецца апошні вобраз. Вобраз 
жаваранка часта сустракаецца ў каляндарна-абрадавай 
паэзіі беларусаў, найчасцей ў песнях-вяснянках. Наш на- 
род лічыў жаваранка «божай» птушкай. Гэта алегорыя 
біблейскага птаха, гэтага вялікаснага правобраза богапа- 
данага чалавечага духу. Згодна з этымалагічным міфам, 
жаваранка стварыў Бог, падкінуўшы ў неба камячок зям- 
лі, з чаго зрабілася маленькая шэрая птушачка з пры- 
емным спевам. Жаваранак, непрыкметна падняўшыся 
ў неба, заўсёды імкліва «каменем» падае на зямлю, нібы 
пацвярджаючы сваё паходжанне. 3 гэтым вобразам неад- 
нойчы мы сустракаемся ў вершах паэтаў XIX стагоддзя. 
Селянін жыве ў суладдзі з лрыродай: абуджэнне прыро- 
ды абуджае і светлыя мары ў аратага. Толькі сумуе паэт: 
«Я маўклівы і тужлівы...» Настраёвы кантраст у душы 
лірычнага героя і паэта Парушае жаўруковая песня, якая 
прадракае: «Уваскрэсне ўсім вясна з нябыту». Усім — гэта 
прыродзе і чалавечаму жыццю. Задачай В. Каратынскага 
з’яўляецца ўславіць праз паэзію жыццё як красу, якая дае 
чалавеку забыццё, сон, што адрываюць ад той цяжкай 
штодзённай працы, голаду і холаду, нядолі, якія нават 
«нішчаць папялішчы найсвятых пачуццяў». Сутнасць 
красы, па перакананню М. Г. Чарнышэўскага, ёсць жыц- 
цё. I само жыццё натхняе паэта, якому божай воляй на- 
канавана доля стварыць «песню нязнаную»; «Будзе песня 
сонцам веснім — // Сілай веснавання, // 3 неба звонкім 
і старонкай // Злучыцца пяянне»12. Песня становіцца по- 
вяззю паміж душой чалавека-ліцвіна і небам, боскай іс- 
насцю натхняе на складанне гэтай песні само неба.

Такім чынам, краса жыцця бачыцца паэту ў малым, 
у часцінцы — у красё першага дня сакавіка. Гэта адзнака 
вялікай паэзіі — у малым бачыць вялікае.

